به‌هاری کوردستان

شه‌ماڵ هات به‌ گاڵه‌ گاڵ هه‌ور بوون گه‌واڵ گه‌واڵ
پشکووت گوڵی گه‌ش و ئاڵ بولبول که‌وته‌ ناڵه‌ ناڵ
…..
به‌ له‌نگێزه‌ و به‌ باران به‌ شنه‌ بایی به‌هاران
توانه‌وه‌ وه‌کو جاران که‌وی به‌فری نیساران
…..
نه‌ما مژ و سه‌رما و سۆڵ نه‌ سیخوار ما نه‌ سه‌هۆڵ
[bookmark: _GoBack]تا‌ت و ڕژد و شیو و دۆڵ لێی هاته‌ ده‌ر گیا و گۆڵ
…..
ده‌شت و چیمه‌ن ڕازاوه‌ کێو و به‌نده‌ن نه‌خشاوه‌
زۆنگ و چینکه‌ ژیاوه‌ گیا سه‌ری پێوه‌ ناوه‌
…..
له‌ هه‌وشین و گه‌ده‌ و له‌ند له‌ کوێستانی ده‌ سامڕه‌ند
هه‌ڵز و بیزا و گیابه‌ند تێک چڕژا، بۆته‌ زه‌مه‌ند
…..
کار و کووری بزن و مه‌ڕ لرفه‌ لرفی لۆک و نه‌ڕ
کۆڕژنی ئه‌سپی به‌دفه‌ڕ گوێچکه‌ی پیاوی ده‌کا که‌ڕ
…..
وه‌نه‌وشه‌ی جوانی خۆشبۆ هاته‌ ده‌ر له‌ لێوی جۆ
دار ده‌ری کردوه‌ چرۆ که‌روێشکه‌ی کرد گه‌نم و جۆ
…..
سوێسن و به‌یبوون و شللێر ڕواون له‌ جێگای زه‌نوێر
قه‌ڵبه‌زه‌ی به‌ست ئاوهه‌ڵدێر شه‌پۆڵان ده‌دا ئه‌ستێر
…..
بۆنی خۆشی هه‌ڵاڵه‌ پیاو مه‌ست ده‌کا له‌ نواڵه‌
وه‌ک شه‌هیده‌ گوڵاڵه‌ له‌ خوێناو دا شه‌ڵاڵه‌
…..
گرمه‌ی هه‌وری به‌هاران دێ به‌یانان و ئێواران
خوناوه‌ی ورده‌باران ته‌ڕ ده‌کا گه‌ڵای داران
…..
ئه‌و ترۆپک و نشیوه‌ ئه‌و یاڵ و خڕ و شیوه‌
له‌ گوێن به‌هه‌شت خه‌مڵیوه‌ کێ مه‌ڵبه‌ندی وای دیوه‌ ؟
…..
تیره‌گ و گه‌وه‌ و لاپاڵ پێی دادرا تارای ئاڵ
سه‌رچاوه‌ی سارد و زوڵاڵ هه‌ڵقوڵی وه‌ک زیوی قاڵ
…..
هات له‌ ڕه‌وه‌ز و له‌ زه‌ردان قاسپه‌ی که‌وی سه‌ربه‌ردان
ورته‌ ورتی هه‌وێردان دێ له‌ ناو شیناوه‌ردان
…..
له‌ کن کارژیله‌ و به‌رخه‌ل له‌ کن بزن و مه‌ڕی شه‌ل
که‌ بۆیان هه‌ڵکه‌وێ هه‌ل کچ و کوڕ ده‌که‌ن هه‌مزه‌ل
…..
کیژۆڵه‌ی شۆخی جوان چاک شۆڕه‌ژنی داوێن پاک
ڕوو هه‌ڵماڵاو و بێ باک ده‌ڕه‌تێنن زاو و ماک
…..
فیته‌ی شوان، ئۆحه‌ی گاوان دێ له‌ مۆڵگه‌ و ده‌راوان
دێته‌ گوێ لاوکی لاوان بالۆره‌ی به‌ڵه‌ک چاوان
…..
منداڵ له‌ ڕژد و هه‌ڵدێر به‌ر ده‌ده‌نه‌وه‌ تاوێر
شوانه‌ له‌سه‌ر به‌رده‌ بێر تێی توووڕاندوه‌ له‌ بللوێر
…..
مه‌ڕ له‌ گۆشتا بووه‌ سوور خۆ هه‌ڵداوێن شه‌ک و کوور
گه‌ماڵ ده‌که‌ن چه‌ق و لوور سه‌وه‌ڕیان ده‌چێ بۆ دوور
…..
کچی له‌باری ڕه‌وه‌ند هه‌ڵی کرد به‌له‌ک و زه‌ند
که‌زێی هۆنیه‌وه‌ وه‌ک به‌ند کوڕان ده‌گرێ به‌ که‌مه‌ند
…..
له‌ به‌ر ده‌رکی ڕه‌شماڵان ده‌بینی چاو که‌ژاڵان
دڵان ده‌به‌ن به‌ تاڵان کاس ده‌که‌ن کوڕ و کاڵان
…..
لێو ئاڵن، ده‌م بچووکن خوێن شیرن ، ڕه‌زا سووکن
کوڵمه‌یان وه‌ک گڵوکن گه‌وره‌ کچن ، نه‌و بووکن
…..
شل و مل و له‌بارن چاو به‌کل ، گوێ به‌ گوارن
ده‌سماڵ پووڵه‌که‌دارن شه‌ده‌ و گێلگێله‌دارن
…..
ناسک و نه‌رم و نۆڵن خاوێنن ، سپی و سۆڵن
بڵباسی و توند و تۆڵن به‌ مژۆڵ جه‌رگان ده‌کۆڵن
…..
هه‌ڵیان ماڵیوه‌ باسک باسکی قه‌ڵه‌و و ناسک
که‌ ده‌که‌ن تاسکه‌ تاسک ڕه‌وه‌کترن له‌ ئاسک
…..
کیژی مه‌زرینگ و سه‌کردن به‌ له‌نجه‌ و لار ڕاده‌برن
ناز ده‌که‌ن چاو داده‌گرن کوڕگه‌ل ده‌به‌ریان ده‌مرن
…..
کابانی قۆڵ به‌ بازن شه‌نگه‌بێری کێل گه‌ردن
له‌ نێو مه‌ڕ دێن و ده‌چن وه‌ک پۆلی پۆڕان ده‌چن
…..
سوێسن و وه‌نه‌وش و هه‌مین که‌ژێ و خه‌ندان و جه‌مین
خاسێ، که‌وێ، خاتوزین به‌ پۆل ده‌چنه‌ مه‌ڕ دۆشین
…..
زێڕن و کابان و مێرێ دانیشتوون له‌به‌ر بێرێ
ئه‌ستی ده‌کا هاوێرێ گوڵێ به‌رخان ده‌ژمێرێ
…..

خونچه‌ و گوڵووک و گه‌وه‌ر شه‌م و که‌ژاڵ و دلبه‌ر
زین و مرۆت و ئه‌سمه‌ر له‌ تاوڵی هاتوونه‌ ده‌ر
…..
مامز دایگرتووه‌ شیری ناسک ده‌کوشێ په‌نیری
ناز ده‌شێلێ هه‌ویری کاڵێ ده‌کا نان تیری
…..
ئامان چۆته‌ کوڵێنێ په‌ری مه‌شکه‌ی ده‌ژێنێ
به‌سێ لۆرکی ده‌کوڵێنێ خه‌یاڵ ئاوردووی دێنێ
…..
(هێمن) له‌سه‌ره‌خۆ به‌ نه‌که‌ی بچی بۆ هۆبه‌ 
ده‌نا ده‌شکێنی تۆبه‌ ئاور ده‌گری وه‌ک سۆبه‌ 
